
Annotatsiya: Mazkur maqolada Surxondaryo viloyatining sanoat sohasidagi rivojlanishining asosiy ko‘rsatkichlari 
tahlil qilingan. Viloyatning sanoat salohiyati, mavjud ishlab chiqarish quvvatlari hamda asosiy sanoat tarmoqlari 
chuqur o‘rganilgan. Tahlil jarayonida statistik ma’lumotlarga asoslanilgan holda, sohadagi mavjud muammolar va 
rivojlanish istiqbollari aniqlangan. Maqola natijalari asosida sanoatni modernizatsiya qilish va hududiy sanoat siyosatini 
takomillashtirish bo‘yicha tegishli taklif va tavsiyalar ishlab chiqilgan.

Kalit soʻzlar: Surxondaryo viloyati, sanoat sohasi, tahlil, investitsiyalar, ishlab chiqarish, iqtisodiy ko‘rsatkichlar.

Abstract: This article analyzes the key indicators of industrial development in the Surkhandarya region. The region’s 
industrial potential, existing production capacities, and main industrial sectors have been thoroughly studied. Based 
on statistical data, current issues and development prospects of the sector were identified. As a result of the study, 
recommendations and proposals were developed for industrial modernization and the improvement of regional industrial 
policy.

Key words: Surkhandarya region, industrial sector, analysis, investments, production, economic indicators.

Аннотация: В данной статье анализируются основные показатели развития промышленного сектора 
Сурхандарьинской области. Детально изучены промышленный потенциал региона, существующие 
производственные мощности и основные отрасли промышленности. На основе статистических данных выявлены 
текущие проблемы и перспективы развития отрасли. По результатам исследования разработаны предложения и 
рекомендации по модернизации промышленности и совершенствованию региональной промышленной политики.

Ключевые слова: Сурхандарьинская область, промышленный сектор, анализ, инвестиции, производство, 
экономические показатели.

K I R I S H
Hozirgi iqtisodiy islohotlar davrida sanoat sohasi har bir hududning iqtisodiy taraqqiyoti va ijtimoiy 

barqarorligini ta’minlashda strategik ahamiyat kasb etmoqda. Ayniqsa, sanoat ishlab chiqarishining ortishi yalpi 
hududiy mahsulot hajmining oshishiga, yangi ish o‘rinlari yaratilishiga hamda eksport salohiyatining yuksalishiga 
xizmat qilmoqda.

O‘zbekiston Respublikasining 2022–2026-yillarga mo‘ljallangan Taraqqiyot strategiyasida mintaqaviy 
sanoat infratuzilmasini rivojlantirish, ayniqsa sanoat sohasi kam rivojlangan hududlarda ishlab chiqarish 
quvvatlarini kengaytirish ustuvor yo‘nalishlardan biri sifatida belgilangan. Shu nuqtai nazardan, mamlakat 
janubida joylashgan Surxondaryo viloyatining sanoat salohiyatini chuqur o‘rganish bugungi kunda dolzarb 
masalalardan biri bo‘lib qolmoqda.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T2025-yil, may.  № 5-son.

https://yashil-iqtisodiyot-taraqqiyot.uz 1241

Statistik ma’lumotlarga ko‘ra, 2023-yilda Surxondaryo viloyatida ishlab chiqarilgan sanoat mahsulotlari 
umumiy hajmi 11,4 trillion so‘mga yetgan bo‘lib, bu ko‘rsatkich 2022-yilga nisbatan qariyb 9 foizga oshgan. 
Ushbu natijalarga asosan oziq-ovqat mahsulotlari, qurilish materiallari hamda yengil sanoat tarmoqlari yetakchi 
o‘rinlarni egallagan. Jumladan, oziq-ovqat sanoati umumiy sanoat ishlab chiqarishining 24,7 foizini, qurilish 
materiallari 19,3 foizini, tikuvchilik va to‘qimachilik esa 15,6 foizini tashkil etgan.

Viloyat hududida sanoat faoliyati bilan shug‘ullanayotgan korxonalar soni 2023-yilda 3 820 taga yetgan 
bo‘lib, ularning aksariyati – ya’ni 90 foizdan ortig‘i – kichik tadbirkorlik sub’yektlaridan iborat. Tahlillarga ko‘ra, 
ushbu yilda sanoatga jalb etilgan investitsiyalar hajmi 2,6 trillion so‘mni tashkil etgan va bu ko‘rsatkich ham 
o‘sish tendensiyasiga ega.

Bundan tashqari, yil davomida 14 ta yangi sanoat loyihasi amalga oshirilib, 1 200 dan ortiq yangi ish 
o‘rinlari yaratilgan. Bu holat sanoat sohasining nafaqat iqtisodiy, balki ijtimoiy barqarorlikka ham bevosita ta’sir 
ko‘rsatishini ko‘rsatadi. Biroq mavjud imkoniyatlardan to‘liq foydalanilmayotgani, ishlab chiqarishda zamonaviy 
texnologiyalarning yetarli darajada joriy qilinmagani, shuningdek, infratuzilmaning ayrim jihatlari rivojlanish 
sur’atlarini sekinlashtirayotgani kuzatilmoqda[1].

Shu asosda, ushbu maqolada Surxondaryo viloyati sanoatining rivojlanish tendensiyalari, asosiy 
ko‘rsatkichlari, tarmoq tarkibidagi o‘zgarishlar, mavjud muammolar va ularni bartaraf etish yo‘llari ilmiy asosda 
tahlil qilindi. Shuningdek, hududiy sanoat siyosatini takomillashtirish va zamonaviy yondashuvlar asosida 
rivojlantirish bo‘yicha takliflar ishlab chiqildi.

M A V Z U G A  O I D  A D A B I Y O T L A R  S H A R H I
O‘zbekiston iqtisodiyotining hududiy tarkibini tahlil qilish, sanoatning rivojlanish istiqbollarini belgilash va 

mintaqaviy ishlab chiqarish salohiyatidan samarali foydalanish bo‘yicha bir qator iqtisodiy tadqiqotlar amalga 
oshirilgan. Xususan, sanoat tarmoqlarining tahliliy baholanishi, investitsiyalarning hududiy taqsimoti, sanoat 
klasterlari va ishlab chiqarish infratuzilmasining shakllanishi kabi muhim masalalar yuzasidan o‘zbekistonlik 
olimlar tomonidan qator ilmiy izlanishlar olib borilgan.

Mazkur yo‘nalishda A. Xodjayev, B. Musayev, D. Tashmuxamedova, R. G‘ulomov, F. Yusupov, N. Jo‘rayev, 
M. To‘laganova kabi iqtisodchi olimlarning ilmiy ishlari alohida ahamiyat kasb etadi. Jumladan, A. Xodjayev o‘z 
tadqiqotlarida sanoatni modernizatsiyalash va innovatsion texnologiyalarni joriy etishning hududiy iqtisodiyotga 
ta’sirini o‘rganadi[2]. B. Musayevning ilmiy ishlari esa mintaqaviy sanoat siyosatini shakllantirish hamda ishlab 
chiqarish resurslarini joylashtirish tamoyillariga bag‘ishlangan[3].

Shuningdek, Surxondaryo viloyati iqtisodiyotiga oid ayrim tadqiqotlarda ushbu hududning tabiiy resurslar 
bazasi, mehnat salohiyati va transport-logistika infratuzilmasining sanoat rivojiga ta’siri chuqur tahlil qilingan. M. 
Mirzayev va N. Shodmonqulova kabi tadqiqotchilar o‘z ilmiy maqolalarida mintaqaviy sanoatni rivojlantirishda 
kichik biznes va xususiy tadbirkorlikning rolini yoritib berganlar[4,5].

Z. Yusupov va Z. Ismoilov esa hududiy sanoat tarmoqlarining samaradorligini baholash metodologiyasini 
ishlab chiqqanlar[6,7,8]. Umuman olganda, mazkur adabiyotlar sanoat sohasini hududiy kesimda ilmiy tahlil 
qilish, mavjud muammolarni aniqlash va ularning yechimlari bo‘yicha nazariy-amaliy asoslar yaratishda muhim 
manba sifatida xizmat qilmoqda. Surxondaryo viloyatidagi sanoat salohiyatini o‘rganishda ushbu tadqiqotlar 
asosiy nazariy tayanch sifatida foydalanilgan.

T A D Q I Q O T  M E T O D O L O G I YA S I
Tadqiqotda O‘zbekiston Respublikasining amaldagi qonun hujjatlari, Davlat statistika qo‘mitasi ma’lumotlari, 

mutaxassislarning ilmiy maqolalari va monografik ishlari asosiy manba sifatida foydalanildi. Shuningdek, 
hududiy iqtisodiyotni, xususan tumanlar kesimida barqaror rivojlanish omillarini aniqlash va ularni tizimli 
baholash bo‘yicha kompleks yondashuv hamda zamonaviy iqtisodiy tahlil uslublari asosida xulosalar ishlab 
chiqildi.

T A H L I L  V A  N A T I J A L A R
Surxondaryo viloyati O‘zbekiston Respublikasining ijtimoiy-iqtisodiy, siyosiy va ma’muriy hayotida muhim 

o‘rin egallovchi strategik hududlardan biridir. Geoiqtisodiy va geosiyosiy nuqtai nazardan qaralganda, ushbu 
viloyatning davlat janubiy chegarasida joylashganligi, Afg‘oniston Islom Respublikasi bilan bevosita tutashganligi 
sababli tashqi savdo aloqalari, logistika yo‘nalishlari va xavfsizlik strategiyalarida muhim rol o‘ynaydi.

O‘zbekiston Respublikasi hududi besh asosiy iqtisodiy mintaqaga ajratilgan bo‘lib, Surxondaryo viloyati 
ushbu mintaqaviy iqtisodiy rayonlashuv tizimida alohida iqtisodiy-geografik birlik sifatida e’tirof etilgan. Viloyatning 
bunday maqomga ega bo‘lishi uning tabiiy resurslarga boyligi, qishloq xo‘jaligi va sanoat salohiyatining yetarliligi, 
shuningdek mehnat resurslarining yuqoriligi bilan izohlanadi.

Hududning iqtisodiy rivojlanishida energetika, tog‘–kon sanoati, qurilish materiallari ishlab chiqarish, oziq–
ovqat hamda yengil sanoat tarmoqlari yetakchi o‘rin tutadi. Ayniqsa, tabiiy gaz zahiralari, gips, marmar, tuz va 
ohaktosh kabi foydali qazilmalar mavjudligi Surxondaryoni sanoat rivoji uchun qulay platformaga aylantirmoqda.

Shuningdek, viloyatning mehnat resurslari salohiyati yuqori bo‘lib, bu omil ishlab chiqarish tarmoqlarini 
kengaytirishda muhim rol o‘ynaydi. Viloyat hududi 20,8 ming kvadrat kilometrni tashkil etadi va O‘zbekiston 
umumiy maydonining 4,6 foiziga to‘g‘ri keladi. Bu ko‘rsatkich bo‘yicha Surxondaryo Respublikadagi eng yirik 
viloyatlardan biri hisoblanadi (1-rasm).

1-rasm. Surxondaryo viloyati hududiy ko‘rinishi

Surxondaryo viloyatida sanoat mahsulotlari ishlab chiqarish hajmi 2019–2023-yillar davomida barqaror 
o‘sish sur’atlarini namoyon etdi. 2019-yilda 4 231,3 milliard so‘mni tashkil etgan umumiy sanoat mahsuloti 
hajmi 2023-yilga kelib 8 848,6 milliard so‘mgacha yetdi, ya’ni bu davr mobaynida deyarli ikki barobarga oshgan. 
Bunday o‘sish sanoat tarkibidagi ayrim tarmoqlarning jadal rivojlanishi, infratuzilmaning takomillashuvi va 
investitsiyaviy faollikning ortishi bilan izohlanadi.

Surxondaryo viloyatida qayta ishlovchi sanoat umumiy sanoat ishlab chiqarishining tayanch yo‘nalishlaridan 
biri bo‘lib, ushbu segmentda 2019–2023-yillar oralig‘ida mahsulot hajmi 3 680,5 milliard so‘mdan 7 832,4 milliard 
so‘mgacha o‘sgani qayd etilgan. Bu ikki karra o‘sishni bildiradi. Bunday o‘sish yuqori talab, ishlab chiqarish 
texnologiyalarining yangilanishi va davlat tomonidan qo‘llab-quvvatlash dasturlarining samarasi bilan bog‘liqdir.

Tog‘–kon sanoati ko‘rsatkichlari hududda ushbu sohaning nisbatan cheklangan salohiyatga egaligini 
anglatadi. 2019-yildagi 240,3 milliard so‘mlik hajm 2023-yilda atigi 246,2 milliard so‘mga yetgan. Ushbu 
tarmoqda sezilarli o‘zgarishlarning yo‘qligi yer osti boyliklaridan foydalanish darajasining pastligiga hamda 
yangi geologik razvedka ishlarining zarurligiga ishora qiladi.

To‘qimachilik tarmog‘ida yuqori sur’atda rivojlanish kuzatilgan. 2019–2023-yillar oralig‘ida to‘qimachilik 
mahsulotlari ishlab chiqarish hajmi qariyb uch barobar ko‘payib, 1 316,6 milliard so‘mdan 3 834,0 milliard 
so‘mga yetgan. Bunday natija viloyatda eksportbop ishlab chiqarish quvvatlarining kengaygani, xorijiy 
investitsiyalarning jalb etilishi va tekstil klasterlarining samarali faoliyat yuritishi bilan bevosita bog‘liqdir.

Oziq–ovqat mahsulotlari ishlab chiqarish sohasida 2019–2022-yillarda barqaror o‘sish kuzatilgan bo‘lsa-da, 
2023-yilda ushbu ko‘rsatkich 1 446,3 milliard so‘mdan 1 228,0 milliard so‘mgacha kamaygan. Mazkur pasayish 
viloyat ichki bozoridagi talab o‘zgarishlari, import raqobatining kuchayishi yoki qishloq xo‘jaligi xomashyosi 
taqchilligi bilan bog‘liq bo‘lishi mumkin.

Sement, keramika, g‘isht va boshqa shu kabi mahsulotlarni qamrab oluvchi sanoat tarmog‘i izchil o‘sish 
yo‘lini bosib o‘tgan. Mahsulot hajmi 2019-yilda 291,2 milliard so‘mdan 2023-yilda 1 019,0 milliard so‘mga 
yetgan bo‘lib, bu 3,5 barobar o‘sishni anglatadi. Ushbu rivojlanish qurilish sektorining kengayishi va infratuzilma 
loyihalarining faollashuvi bilan bog‘liq.

Metall buyumlar ishlab chiqarish sohasi esa Surxondaryoda texnik jihatdan murakkab sanoat tarmoqlarining 
shakllanayotganini ko‘rsatadi. Bu segment 2019-yildagi 136,8 milliard so‘mlik ko‘rsatkichdan 2023-yilda 
369,8 milliard so‘mga ko‘tarilgan. Bu esa viloyatda metallga asoslangan qayta ishlash sanoati salohiyatining 
bosqichma–bosqich mustahkamlanayotganidan dalolat beradi.

Surxondaryo viloyatida iqtisodiy faoliyat turi bo‘yicha sanoat mahsulotlarini ishlab chiqarish 2019-2023 yillar 
(mlrd.so‘m)1

  2019 2020 2021 2022 2023

Sanoat mahsuloti hajmi, mlrd. so‘m 4231.3 5322.7 6675.3 7229.8 8848.6

Tog‘- kon sanoati va ochiq konlarni ishlash 240.3 212.5 245.9 222.0 246.2

Ishlab chiqaradigan sanoat 3680.5 4747.0 5967.1 6,382.3 7832.4

Oziq-ovqat mahsulotlari ishlab chiqarish 1047.5 1226.1 1365.7 1446.3 1228.0

Ichimliklar ishlab chiqarish 48.5 42.0 41.0 38.7 49.4

Tamaki mahsulotlari ishlab chiqarish 0.0 0.0 0.0 0.0 0.0

To‘qimachilik mahsulotlari ishlab chiqarish 1316.6 1949.8 2481.7 2606.8 3834.0

Kiyim ishlab chiqarish 227.0 288.8 335.4 259.7 326.8

Teri va unga tegishli mahsulotlar ishlab 
chiqarish 1.0 0.4 0.9 0.4 0.3

Yog‘och va po‘kak buyumlar (mebeldan 
tashqari), pohol va to‘qish uchun materiallardan 
buyumlar ishlab chiqarish

19.6 33.9 50.4 90.8 74.8

Qog‘oz va qog‘oz mahsulotlari ishlab chiqarish 3.2 3.5 4.2 10.2 10.7
Yozilgan materiallarni nashr qilish va aks ettirish 10.2 10.8 19.8 26.0 22.1

Koks va neftni qayta ishlash mahsulotlari ishlab 
chiqarish 404.0 315.8 455.2 542.3 381.3

Kimyo mahsulotlari ishlab chiqarish 7.9 29.1 24.3 37.0 17.8

Asosiy farmatsevtika mahsulotlari va 
preparatlari ishlab chiqarish 3.1 21.4 19.5 24.8 37.5

Rezina va plastmassa buyumlar ishlab 
chiqarish 8.3 11.5 33.4 52.0 43.0

Boshqa nometall mineral mahsulotlar ishlab 
chiqarish 291.2 361.7 458.7 648.5 1019.0

Metallurgiya sanoati 12.2 120.0 130.3 37.9 72.0

Mashina va uskunalardna tashqari tayyormetall 
buyumlar ishlab chiqarish 136.8 190.1 307.0 283.7 369.8

Kompyuterlar, elektron va optik mahsulotlar 
ishlab chiqarish 0.0 2.55 0.3 0.9 0.6

Elektr uskunalar ishlab chiqarish 1.6 1.3 2.0 1.2 1.7

Boshqa toifalarga kiritilmagan mashina va 
uskunalar ishlab chiqarish 0.1 0.6 1.2 12.9 12.3

Avtotransport vositalari, treylerlar va yarim 
pritseplar ishlab chiqarish 2.7 2.8 0.0 0.0 4.3

Boshqa transport uchkunalari ishlab chiqarish 0.0 0.0 0.0 0.0 0.0

Mebel ishlab chiqarish 72.5 71.5 140.6 168.2 166.7

Boshqa tayyor buyumlar ishlab chiqarish 0.6 0.5 0.5 1.6 1.4

Mashina va uskunalarni ta’mirlash va o‘rnatish 65.8 62.5 95.1 92.2 159.0

Elektr, gaz, bug‘ bilan ta’minlash va havoni 
konditsiyalash 231.1 287.3 362.6 507.0 642.0

Suv bilan ta’minlash; kanalizatsiya tizimi, 
chiqindilarni yig‘ish va utilizatsiya qilish 79.3 75.9 99.6 118.4 128.1

1	  Tahliliy ma’lumotlar asosida muallif tomonidan tuzilgan

Surxondaryo viloyatining sanoat sohasi 2019–2023 yillar davomida sifat jihatidan sezilarli o‘zgarishlarga 
erishdi. Tahlillar shuni ko‘rsatmoqdaki, sanoat hajmining asosiy o‘sishi qayta ishlovchi tarmoqlarda, xususan 
to‘qimachilik, oziq-ovqat, qurilish materiallari va metall buyumlar ishlab chiqarishda to‘plangan. Shu bilan birga, 
ayrim tarmoqlarda – xususan ichimliklar, kimyo, koks mahsulotlarida – pasayish yoki barqarorlik kuzatilmoqda. 
Bu esa mazkur yo‘nalishlarda tizimli islohotlar va qo‘shimcha investitsiyalarni talab etishini anglatadi.

X U L O S A  V A  T A K L I F L A R
Hozirgi davrda sanoat sohasini modernizatsiya qilish viloyat iqtisodiyotining raqobatbardoshligini oshirish, 

ichki bozorni mahalliy mahsulotlar bilan ta’minlash va eksport salohiyatini kuchaytirish uchun muhim ahamiyatga 
ega. Shu nuqtai nazardan quyidagi yo‘nalishlar ustuvor hisoblanadi:

Texnologik yangilanish va raqamli transformatsiya. Viloyatdagi ko‘plab ishlab chiqaruvchi korxonalarda 
texnologik uskunalar eskirgan. Ularni zamonaviy, energiya tejamkor texnologiyalar bilan almashtirish zarur. 
Ayniqsa, to‘qimachilik, oziq–ovqat, qurilish materiallari hamda metall buyumlar ishlab chiqarish tarmoqlarida 
avtomatlashtirilgan ishlab chiqarish tizimlari va robototexnika kabi innovatsion yechimlarni joriy etish 
samaradorlikni sezilarli oshiradi.

Ixtisoslashgan sanoat zonalarini rivojlantirish. Hududda mavjud tabiiy resurslar, infratuzilma va kadrlar 
salohiyatini inobatga olgan holda ixtisoslashgan sanoat hududlarini shakllantirish muhim. Masalan, Denov 
tumanida dorivor o‘simliklarni qayta ishlash, Boysun va Sherobod tumanlarida qurilish materiallari ishlab 
chiqarish, Termiz shahrida logistika va transport xizmatlarini sanoatlashtirish imkoniyatlari mavjud. Bunday 
zonalarga soliq va bojxona imtiyozlari berilishi ularni jadal rivojlantirishga xizmat qiladi.

Kichik va o‘rta biznesni sanoatga integratsiyalash. Yirik sanoat korxonalari atrofida kichik ishlab 
chiqaruvchilar va xizmat ko‘rsatuvchilar klasterlarini shakllantirish maqsadga muvofiq. Bu mahalliy tadbirkorlikni 
rivojlantirib, ishlab chiqarish zanjirlarida kooperatsiya darajasini oshiradi. Shuningdek, kichik korxonalar uchun 
subsidiyalar, imtiyozli kreditlar va davlat–xususiy sheriklik asosidagi loyihalarni kengaytirish lozim.

Yashil texnologiyalar va ekologik barqarorlik. Sanoat faoliyatida ekologik xavfsizlikni ta’minlash maqsadida 
chiqindilarni qayta ishlash, qayta tiklanuvchi energiya manbalaridan (quyosh, shamol) foydalanish, suv va 
energiya tejovchi texnologiyalarni joriy etish muhimdir. Bu nafaqat atrof-muhit muhofazasiga xizmat qiladi, balki 
xorijiy investorlar uchun ham jozibador muhit yaratadi.

Sanoatni barqaror rivojlantirishda faqat ishlab chiqarish salohiyatini oshirish emas, balki hududiy 
muvozanatni ta’minlash va iqtisodiy siyosatni tizimli olib borish zarur.

Bugungi kunda sanoat ishlab chiqarishi asosan viloyat markazi – Termiz shahri va unga yaqin tumanlarda 
jamlangan. Uzun, Sherobod, Muzrabot, Oltinsoy tumanlarida sanoat salohiyatini ro‘yobga chiqarish uchun 
infratuzilmani yaxshilash, tarmoq loyihalarini jalb qilish va mavjud resurslardan samarali foydalanishga 
yo‘naltirilgan hududiy dasturlar ishlab chiqilishi lozim.

Sanoatning barqaror ishlashi energiya, transport va logistika infratuzilmasi bilan bevosita bog‘liq. Shu 
sababli sanoat zonalariga olib boruvchi yo‘llarni rekonstruksiya qilish, elektr energiyasi, gaz va suv ta’minotini 
barqarorlashtirish, yangi logistika markazlari hamda saqlash omborlarini qurish bo‘yicha davlat va xususiy 
sektor hamkorligini kuchaytirish talab etiladi.

Sanoat siyosatining samaradorligi uni puxta rejalashtirish va doimiy monitoring qilish bilan chambarchas 
bog‘liq. Har bir tarmoq va hudud bo‘yicha investitsion salohiyat, resurs bazasi, infratuzilma holati va mehnat 
resurslari asosida ishlab chiqilgan tahliliy–hududiy strategiyalar muhim ahamiyat kasb etadi. Shuningdek, 
ushbu rejalarning ijrosini baholab boruvchi mustaqil monitoring tizimini shakllantirish zarur.

